                Алыскы Швеция мамлекетинде  саясый куугунтукта  жүргөн СДПнын мүчөсү Кубанычбек Кадыров  Кыргызстан элин үй-бүлолүк башкарууга каршы күрөшүүгө чакырды.

                                                 ЭЛИМЕ КАЙРЫЛУУ

Урматтуу кыргыз элим, бийликтин элине каршы жүргүзгөн саясатынан улам, акыл калчап иштебей, кара күч менен, зордук менен иш жүргүзгөнүнөн улам мен чет жерде аргасыздан баш калкалап жүрөм. Ооба, кээ бирлери "Кадыров качып кетти, ушул жерде эле жигитче туруп бербейби" деп  айтып жатышканы ажеп эмес. Кетпесем болот эле бирок, анткен күндө жөндөн жөн эле камалып, ууру-кескилер менен бир абакта жатмакмын, намысымды тебелеп-тепсешмек, а балким жок кылып да коюшмак. Андан көрө чет жерде жүрсөм да оппозицияын катарында туруп элимдин жакшы турмушу үчүн күрөшкөнүм туурадыр дедим. Мына ушулар жөнүндө жакын санаалаштарым менен көп ирет кеңешкен соң кеттим. Болбосо, жөн жерден кетпейт элем. Мен деле кыргыздын жигитимин деп жүрөм. Ушул жерден айта кетейин, жакында эле мени депутаттык укугуман ажыратышпадыбы. Мени шайлаган Акжол  же коммунистер партиясы эмес, мени шайлаган өзүмдүн элим болчу. Ошондуктан мен дале болсо элим шайлаган депутатмын деп ойлойм.
Ошентип азыр Швецияда жашап, оппозициянын чет өлкөдөгү ишин жандандыруу, күчтү бириктирүү үчүн аракет кылып жатам.
Урматтуу кыргыз элим, азыркы бийликтин өз элине каршы жүргүзүп жаткан саясатынын теңирден тескери экендигин дагы бир ирет эскертип, сиздер дагы бу алымсыз бийликке каршы бардык мыйзамдуу күрөшкө чыккыла деп айткым келди, Сиздер көрүп турган, жиниңиздерге тийип турган бийликтин туура эмес чечимдерин тынымсыз  айтып турушубуз керек. Бийликтин кийинки эле тескери жолдорун айталы.

Биринчиден, бу бийлик элинин чөнтөгү менен эсептешпей туруп, электр энергиясына жана жылуулуктун баасын эки-үч эседен ашык кымбаттатты, анысы аз келгенсип мобилдик байланышты кымбатташтыргандары өз элине чыккынчылык кылганы. Көп мамлекеттерде элдики деп эсептелчи энергия тармагын "Түндүкэлектро" жана "Кыргызтелекомду"  текейден арзан баада сатышты. Сатылган стратегиялык объектилерди кайра мамлекеттин карамагына алышыбыз керек. Элдин байлыгын саткан үй-бүлөлүк бийлик.

Экинчиден, элим деп чындыкты бетке кармай аракет кылган оппозициядагы мыкты жигиттерди куугунтуктап, алдын жөнү жок жерден соттоп жатат. Исаков, Жекшенкулов, Булекбаев, Аргымбаев сыяктуулардын жана Балыкчыда соттолгондордун, Петровкада соттолуп жаткандардын кенедей да күнөөлөрү жок, зордук менен кордук көрүп жатышат. Бийликтин абийирсиз саясатын кенедей эле сындаган адамдар, анын ичинде журналисттер куугунтукталып, сабалып, а турсун өлтүрүлүп жатат. Фашисттик мамлекеттерде ушундай болчу эле+Элин коркутуп-үркүтүү бу бийликтин негизги саясаты да болуп калды көрүнөт.

Үчүнчүдөн, Бакиев дайны жок жерден эле чоң иштерден түшүнүгү жок уулуна бүтүндөй бир мамлекеттин акчасын тутамдатып таштады. Мындай окуя дегеле болуп көрбөптүр. Ооба, дүйнөлүк  практикада мамлекет жетекчиси өз уулун мураскер кылып кеткен учурлар бар, бирок алар баласын аябай даярдап туруп калтырышат экен. А биздики болсо, президентти айтам, али  президент боло элек уулуна акчаны гана тутамдаттырбай бийликти да биротоло өткөрүп бергендей. Азыр мамлекетти Курманбек Бакиев эмес, Максим деген Бакиев башкарып жатат.

Төртүнчүдөн, Президент жалаң гана бийлик менен байлыгын ойлоп жатып кыргыз эли кай келечекке бара жатканына элес бербей калды, эртеңки күнү эли бар болобу же жок болобу иши жок. Толгон мисалдан бир-экөө: Бүт дүйнөгө мактана айтып жүрчү "Манасыбыз" кытайлардыкы болуп тынды, тилибиз эки аялдын урушунан башкага жарабачу абалга келип кептелди, кыргызым деп күйгөн  балдарды тарбиялоо талаада калды, шапар тепкенди сүйгөн, акчаны сүйгөн, наркотик менен ичкиликти катырган, кыргыз экенине уялган, бүтүндөй бир муун пайда боло баштады. Бу деген трагедия!

Бешинчиден, ата-бабалар нечен кылым жылаңач төшүун жалаңдаган кылычка тосуп коргоп келген жерибизди сатып жатат. Биз кечирсек, арбактар кечирбес! Каркыра, пансионаттар, алардын айланасындагы жер, четинен аз-аздан кертилип өзбек менен тажиктерге өтүп жатат. Кеткен жер үчүн бүгүнкү бийлик бүгүн болбосо  эртең сөзсүз жооп берет.

Алтынчыдан, бу Бакиев президент болгону Конституциябыздын тамтыгын чыгарып бүттү! Ыйык делген Коституциябыз ыйыктык сапаттан кур калды окшоду. Ушундай да болот экен э, бир эле адам бүтүндөй  мамлекеттин Баш мыйзамын каалагандай өзгөртүп, элинин эки ооз сөзүн эске албай билген намазын окуп жатат!

Урматтуу кыргыз элим, бу бийлик Сиздер үчүн эч бир жакшылык алып келе албай калды. Андыктан ар бир ак дил адам, кыргызынын келечек тагдырын ойлогон адам мыйзамдуулукту сактап, ошого таянып күрөш жүргүзүшү керек. Антпесек  бу көзүнө эч нерсе көрүнбөй калган бийлик биротоло кутуруп кетиши мүмкүн. Коркутуп-үркүтүп өлтүрүп зордук менен башыбызга шири кийгизсе бүтпөдубү бары. Баарыбыз бир бололу, намысыбызды алдыга коюп, күрөштү чогуу жүргүзөлү. Ошондо бу бийлик эсине келет  же бийлигин элине берет. Башка жолу жок.

Жогорку Кеңештин эмес, өзүн элдин депутаты деп эсептеген уулуңуздар  Кубанычбек КАДЫРОВ.
